
Kalaallit Nunaanni Inuit nalunaarsorsimaffiannik, Norgemi sametingimi valgmanntallimut 

aaqqissuussineq isumassarsiorfigalugu (Kalaallisut inuit nalunaarsorsimaffiat aamma 

qinersisartut nalunaarsorsimaffiat), nammineq kajumissutsimik nalunaarsuinermik aamma 

qinersisartut nalunaarsorsimaffiannik tunngaveqartumik, suliaqarnissamik Naalakkersuisut 

peqquneqarnissaannik Inatsisartut aalajangiiffigisassaattut siunnersuut.  

(Inatsisartunut ilaasortaq, Pele Broberg, Naleraq)  

 

Suna orniginartinneqartoruna? Inuiattut inissisimanerup tamakkiisumik attanniarneqarnissaa, 

imaluunniinuna nunap inoqqaavisut inissisimanissaq orniginartinneqarnerunersoq? 

Inuiaqatigiittut nunatsinni ikinnerussuteqannginnatta, taamatuttaarlu pisinnaatitaaffeqarnikkut 

ulluinnarni inuiaassuserput pillugu arlaannik qulaaniit toqqaannartumit naqisimaneqarata, 

eqqarsaammernalaanngitsuunngilaq, sooq Norgemi sametingimi periutsinut malinninniarnissamik 

siunnerfeqassanersugut. 

Nunarsuarmimi immaqa uagut Kalaallit nunap inoqqaavinit taaneqartartuni tamani 

siuarsimanersaapajaarpugulluunniit.  

Misissuisoqarsinnaanissaa ammaffigisinnaavarput, mianersuutigeqqulaarusupparpulli; 

inuiaassutsimik toqqammavilimmik oqallittoqartarnerani inoqatitsinnut ingasammillu 

meerartatsinnut kingunerluuteqannginnissaa kaammattuutigerusunnarmat. Kinaluunniimmi 

inunngorneq ajorpoq ammip qalipaataanit immikkoortitsisooreerluni, allaminngaanniilli tamanna 

ilikkarneqartarpoq. 

Siunnersuut naak apeqqusernartoqartissinnaangaluarlugu, misissuititsisinnaanermi una 

kaammattuutigerusussinnaavarput; uagut kalaallit nunatsinni namminersornermut inatsiseqarluta 

namminerlu inatsisartoqareerluta inissisimanitsinni, illuanillu Norgemi Samit qanoq sukkununa 

nikingassuteqartut, ilumut taakkua siuarsimanerunerpat, imaluunniit uagut pitsaanerusumik 

inissisimanerpugut. 

Taamatut naatsunnguamik oqaaseqarluta, Atassummiit siunnersuut inatsisinut ataatsimiitsitaliamut 

innersuupparput.  


